ВАСІЛЬ ЗУЁНАК. «НАД ЗЯМЛЁЮ ШУГАЕ ВЕРАСЕНЬ...»

зор даспелых

дагараюць

гронкі

Млечным Шляхам 

адлятае

журавоў касмічных клін...

Васіль Зуёнак

Мэта ўрока: даць уяўленне пра мастацкую адметнасць верша, якая бачыцца ў яго рамантычнай узвышанасці, метафарычнасці, насычанасці параўнаннямі і перыфразамі. Паназіраць, пры дапамозе якіх мастацкіх сродкаў перададзены ўзвышаны і адначасова жартаўлівы настрой верша і як пейзажная замалёўка зліваецца з выяўленнем стану душы чалавека.

Апераджальныя заданні да ўрока на выбар вучняў:

1. Прачытай яшчэ адзін твор М. Багдановіча з кнігі «Вянок», а іменна верш «Вечар на захадзе ў попеле тушыць...», выкажы сваё разуменне метафары (у першых двух радках), разваж, якая думка і якія вобразы збліжаюць яго з вершам «Цёплы вечар, ціхі вецер, свежы стог...». Што новае, у параўнанні з папярэднім вершам, заключае ў сабе яго змест?

***

Вечар на захадзе ў попеле тушыць 

Кучу чырвоных кавалкаў вугля; 

Ціха ўсё; вецер лістка не зварушыць, 

Не скалыхнуцца ні траўкай паля; 

Цёмныя цені даўжэй у лагчыне, 

Птушкі прыстаўшай марудней палёт; 

Сумна плыве маладзік бледна-сіні 

Ў небе вячэрнім, зялёным, як лёд; 

Іскрацца зорак сняжынкі маркотна, 

Збожжа пакрылася шызай расой... 

Кіньма жа думкі аб долі гаротнай, 

Хоць бы на момант спачынем душой!

2.
Прачытай у падручніку ўрывак «Восень» з верша Алеся Наўроцкага «Чатырохгранная ваза», паспрабуй выявіць яго настрой. Паразважай пра характар лірычнага героя, пра яго адносіны да жыцця.

3.
Падрыхтуй вусны адказ на першае пытанне да тэмы «Лірычныя жанры» з прыкладамі спалучэння ў адным вершы адзнак розных лірычных жанраў.

Ход урока

Звернемся напачатку да эпіграфа, папросім вучняў растлумачыць даволі складаны троп, у якім метафара («гронкі зор дагараюць») аб'ядналася з эпітэтам («зор даспелых») і ўвасабленнем («адлятае журавоў касмічных клін»). А наступныя радкі:

...нібы кнігу вечнасці
 старонку за старонкай 
смерць гартае векі дамавін —

гэта параўнанне і адухаўленне. Уся страфа разам уяўляе сабой філасофскае разважанне пра бег часу, пра вечнасць, жыццё і смерць, хаця першая яе палова (тая, што складае эпіграф) нагадвае восеньскі пейзаж.

Увесь верш «зор даспелых...» складаецца з трох строф і лічыцца адным з лепшых у творчых набытках Васіля Зуёнка, які ў 80-я гады быў галоўным рэдактарам часопісаў «Бярозка» і «Маладосць», а ў 90-я (1989 — 1997) узначальваў Саюз пісьменнікаў Беларусі.

На ўроку развіцця мовы будзе магчымасць разгледзець яшчэ адзін яго верш («Любоў да Айчыны сваёй»), а пакуль звернемся да праграмнага твора. Прывядзём сціслы аналіз верша «Над зямлёю шугае верасень...».

Мастацкая адметнасць верша ў яго рамантычнай узвышанасці, метафарычнасці, насычанасці параўнаннямі і перыфразамі: верасень названы ветразем восені, цеплыня параўноўваецца з птушкай, бабіна лета — з птушыным аслаблым крылом, замест слова «неба» сказана «ў блакіце чыстым», замест «жураўлі» — «ключы галасістыя». Лірычны герой называе сябе «летуценнікам», які плыве пад ветразем-вераснем. Алітэрацыя і гукапіс, што выразна адчуваюцца пры вымаўленні (невыпадкова) побач пастаўленых слоў, інтанацыя звароту да сваякоў і сяброў, нават даўжыня і размяшчэнне асобных вершаваных радкоў («Цеплыня адплывае, крылом узмахнуўшы аслаблым»), усё дапамагае перадаць душэўную далучанасць лірычнага героя да «палёту» прыроды, яго разняволенасць, лёгкі, жартоў-ны настрой. Словазлучэнне «шугае верасень» нясе ў сабе такую жартаўлівую і разам з тым дзейсную, бадзёрую афарбоўку настрою. Паэтычныя тропы з'яўляюцца тут асновай мастацкай выразнасці мовы.

Пачаць разгляд верша на ўроку варта з роздуму над словам «шугаць», якое мае аж 12 значэнняў, і ў тым ліку такія: 
1) гарэць яркім полымем з успышкамі агня;
2) выпраменьваць яркае святло, свяціцца яркім полымем, палымнець; 
3) хутка, з вялікайсілайузлятаць угору (пра полымя, дым, іскры); 
11) развявацца, лунаць, рэяць, трапятаць; 
12) добра расці, хутка развівацца, буяць; перан. праяўляцца, праходзіць бурна, імкліва. Відаць, найболын падыходзіць для разумення верша адзінаццатае і пераноснае значэнне.

Прапануем васьмікласнікам выпісаць з тэксту верша параўнанні-перыфразы па дадзеным узоры:

а) у блакіце чыстым — у небе;

б) ключы галасістыя – _______________
в)
— летам бабіным;

г)
   
— верасень.

(б)—жураўлі;

в) крылом аслаблым — 
г) восені ветразь —

Няхай таксама паназіраюць яны за тымі асноўнымі мастацкімі сродкамі, пры дапамозе якіх перадаецца ўзвышаны і адначасова жартаўлівы настрой верша. Тут спатрэбіцца тэставае заданне-падказка, усе варыянты якога падыходзяць пад правільны адказ, усе разам складаюць яго.

Вось гэтае заданне для роздуму.

Выберы мастацкія сродкі, ужытыя аўтарам для перадачы ўзвышана-ўрачыстага і разам з тым лёгкага, крыху жартаўлівага настрою верша:

а) параўнанне характару чалавека са з'явай прыроды;

б) зварот да людзей, які ўтрымлівае адмаўленне, а не сцвярджэнне;

в) самахарактарыстыка (самапрэзентацыя) лірычнага героя.

Падагульняючы меркаванні падлеткаў, можна сказаць, што лірычны герой выглядае тут рамантыкам, які ўспрымае прыроду не прыземлена, не будзённа, а ўзбуйнена-метафарычна, узнёсла. Яму ўласцівыя рамантычныя парыванні душы. Рамантыкай звычайна называюць летуценна-ўзвышанае ўспрыманне жыцця, характарыстыку яркіх яго старонак, а таксама асаблівасць літаратурнага твора, у якім адлюстроўваюцца ўзвышаныя ці гераічныя праявы жыцця.

У другой палове ўрока слова даецца вучням, якія рыхтаваліся па апераджальных заданнях.

Цікава даведацца, як была зразумета метафара (а дакладней сказаць, адухаўленне) у вершы Максіма Багдановіча і як можна сказаць пра гэта прасцей, звычайнай гутарковай мовай («сонца заходзіць»). Мастацкія вобразы, якія збліжаюць новы верш з праграмным («Цёплы вечар...») — гэта вецер, месяц (тут «маладзік бледна-сіні»), неба, зоркі, трава (тут «траўка»). А новае ў вершы — напамін пра гаротную долю людзей, проціпастаўленне яе гармоніі і прыгажосці прыроды.

Ва ўрыўку «Восень» з верша Алеся Наўроцкага «Чатырохгранная ваза» заўважаецца сувязь пейзажнай замалёўкі з настроем і характарам лірычнага героя. Відаць, што да прыроды і да жыцця ён ставіцца хаця і ўважліва, але адначасова з гумарам, бо па-гаспадарску загадвае лету саступідь месца восені. Сама ж восень не называецца прама, а толькі ўгадваецца па адмысловым апісанні сілы ветру («свістаў спачатку ў дудачку, потым ў дудку, а ўжо затым у дуду»). Ды яшчэ лірычны герой выказвае па-народнаму трапныя думкі («што прайшло, не вернеш назад»). Па-майстэрску выкарыстоўваюцца ва ўрыўку магчымасці гукапісу і тропаў (апалыя лісты параўноўваюцца з гарачым попелам-прысакам, надаюць мове вобразнасць і выразнасць метафары і эпітэты).

Даючы дамашняе заданне падрыхтаваць вы-разнае чытанне верша Васіля Зуёнка «Над зямлёю шугае верасень...», папярэдзім вучняў, што наступным урокам будзе ўрок развіцця мовы і таму апераджальнае заданне да яго цяпер варта рыхтаваць кожнаму. У такім выпадку можна будзе паспяхова, г. зн. змястоўна, лагічна і выразна, у сціслым вусным паведамленні выказаць свае меркаванні, якія, можна спадзявацца, будуць цікавымі і карыснымі для ўсіх. Пры гэтым не мае значэння тое, што заданні могуць часткова супадаць, галоўнае, каб думкі былі ўласнымі.

